2017.08.06 Linggo ng Gabing Pagsamba - Debosyunal ng Apat na Misyon

<Titulo> : “Tunay na Halaga”
<Talata> : <Mga Taga Filipos 2:5> Nawa’y magkaroon kayo ng kaisipan na tulad ng kay Cristo Jesus.

<Panimula> Mahal na mga kapatid kay Cristo, mga miyembro ng mahigit sa 11,000 sangay na iglesya sa Korea at sa buong mundo, ng mga lokal na santuwaryo, at sa lahat ng nakikisama sa pagsamba sa pamamagitan ng Internet at GCN:

Ito ang debosyunal na gawain ng Misyon ng Kabataan, Misyon ng Canaan, Paaralang Pang Linggo ng mga Estudyante at Misyon ng Ilaw at Asin. 
Magpasalamat tayong lahat at luwalhatiin natin ang Diyos Ama na nagpala sa atin para magkaroon ng ganitong gawain. 

Nagpapasalamat din ako sa mga lingkod na tapat na buong pusong naghanda ng gawaing ito.

Mahal kong mga estudyante, kabataan, Misyon ng Canaan, at Misyon ng Ilaw at Asin, 

Sa Lucas 12:16-21, nagpahayag si Jesus ng talinghaga tungkol sa taong mayaman.

Sinasabi dito, “Pagkatapos, isinalaysay ni Jesus ang isang talinghaga, ‘Isang mayaman ang umani

nang sagana sa kanyang bukirin. Kaya’t nasabi niya sa sarili, ‘Ano ang gagawin ko ngayon? Wala na akong paglagyan ng aking mga ani! Alam ko na! Ipagigiba ko ang aking mga kamalig at magpapatayo ako ng mas malalaki. Doon ko ilalagay ang aking ani at ibang ari-arian. Pagkatapos, ay sasabihin ko sa aking sarili, marami ka nang naipon para sa mahabang panahon. Kaya’t magpahinga ka na lamang, kumain, uminom, at magpasarap sa buhay!’ “Ngunit sinabi sa kanya ng Diyos, ‘Hangal! Sa gabi ring ito’y babawian ka na ng buhay. Kanino ngayon mapupunta ang mga inilaan mo para sa iyong sarili?’ Ganyan ang sasapitin ng sinumang nag-iipon ng kayamanan para sa sarili, ngunit dukha naman sa paningin ng Diyos.” 

Siguradong nagsisi nang husto ang taong mayaman noong malapit na siyang mamatay.

Gaano ba ninyo kalawak na nauunawaan ang leksyon sa talinghagang ito? 

Para sa inyo, Misyon ng Canaan, at Misyon ng Ilaw at Asin, nais kong tingnan ninyong mabuti ang mga sumusunod na sitwasyon:

Para makabili ng bahay, nagtrabaho kayo nang husto sa araw at gabi at nagtipid sa pagkain at damit sa loob ng 20 taon.

At sa wakas, kinabukasan ay makakalipat na kayo sa bahay na iyon.

Gaano kaya kayo kasaya at gaano ang pagmamalaki ninyo dahil sa katuparang iyon.

Pero ngayong araw na ito, naaksidente kayo at nagwakas ang buhay ninyo.

(Syempre, hindi mangyayari ito sa ating mga miyembro ng iglesya, isa lang itong halimbawa).

Kaya ano ang maiisip ninyo sa oras ng kamatayan?

Masasabi ba ninyo, “Mayroon naman akong bahay sa mundong ito, kaya wala akong pinagsisisihan”?

Malamang na hindi. Hindi siguro ninyo matatanggap ang katotohanang sinayang ninyo ang buong buhay ninyo para sa isang bahay na hindi naman ninyo matitirahan, kahit na sa isang gabi man lang.

Dagdag pa, halimbawang ang mga estudyante at kabataan ay nagsikap para makahanap ng magandang trabaho.

Ipagpalagay nang ang mga isinusuot ninyo ay gawa ng mga sikat na “designer” at nagmamaneho kayo ng mamahaling kotse, at popular kayo sa mga kaibigan ninyo.

Kumakain kayo sa kilala at mamahaling restawran, at nagbabakasyon kayo sa ibang bansa.

Pero halimbawang katapusan na ng buhay ninyo ngayong gabi, ano sa mga bagay na nae-enjoy ninyo ang madadala ninyo?

Kapag nakatayo na kayo sa harapan ng Diyos para kayo hatulan, maaari ba ninyong buong pagmamalaking sasabihin na “Nagsikap ako araw at gabi para magtagumpay at maraming bagay ang na-enjoy ko bago ako napunta dito?”
Hindi ko sinasabing masama ang magkaroon ng mahusay na kakayahan o ng matatag na buhay sa mundong ito.

Dapat lang na ang mga anak ng Diyos ay magpamalas ng katapatan at karunungan para maging ilaw at asin ng mundo, para makilala sila ng mga taong nakapaligid sa kanila.

Kung hindi masipag ang mga estudyante at hindi maalagaan ang kanilang sarili kahit malalaki na sila, hindi nila maluluwalhati ang Diyos.

Pero higit sa lahat, nais kong maunawaan ninyo sa kaibuturan ng inyong puso ang pinakamahalagang bagay sa buhay.

Sa kabuoan, ang buhay natin ay dapat na magabayan sa paghahanda para sa buhay na walang hanggan sa langit.

Sinasabi sa Mga Hebreo 9:27, “Itinakda sa mga tao na sila’y minsang mamamatay at pagkatapos ay ang paghuhukom.” 

Bawat tao ay mamamatay at mapupunta sa pagitan ng langit at impiyerno.

Kaya sa buhay na ito, ano ang dapat ninyong pinakapahahalagahan at ano ang dapat ninyong hangarin at makamit.

Ang sinasabi sa Mga Taga-Filipos 2:5 na talatang binasa natin sa gabing ito, “Nawa’y magkaroon kayo ng kaisipan na tulad ng kay Cristo-Jesus.”
Katulad ng nabanggit, nawa’y magkaroon kayo ng kaisipang tulad ng sa Panginoon. 

Kaya sa mensaheng ito tatalakayin ko ang dapat ninyong gawin para magkaroon ng kaisipan na tulad ng kay Cristo.

Dalangin ko sa pangalan ng Panginoon na sa pamamagitan ng mensaheng ito, gagawin ninyong tunay na napakamahalaga ng buhay ninyo, na minsan lang itinakda.

<Sentro> Mahal kong mga lingkod na tapat at mga miyembro,

Para magkaroon kayo ng kaisipan na tulad ng kay Cristo, pinakauna sa lahat, dapat ninyong ibigin ang Diyos nang higit sa lahat.

Ang puso ni Jesus ay puspos lang ng Diyos Ama. Nabuhay Siya para tuparin ang kalooban ng Diyos.

Siya ang Diyos sa simula pa lang at tinatamasa Niya ang kaluwalhatian. Pero hindi Siya naghangad ng kapangyarihan at karangalan.

Kahit na nilait-lait Siya habang pasan ang krus, ang nais lang Niya ay tuparin ang kalooban ng Ama. 

Dahil mahal na mahal Niya ang Ama.

Kung totoo ninyong mahal ang isang tao, gagawin ninyo kung ano ang makakapagpasaya sa kanya.

Ganoon din ang naging sitwasyon ko. 

Ang Diyos na nakilala ko ay napakabuting Diyos.

Tinalikuran ako ng lahat nang wala na akong maibigay na tulong, pero kahit na wala na akong pag-asa para makaiwas sa kamatayan, kinatagpo ako ng Diyos at muli akong binuhay. 

Ang 7 taon ng pagdurusa sa madilim na kailaliman ng buhay ay napakabrutal, pero sa naranasan kong ito ay mas lalo kong nadama ang pag-ibig ng Diyos sa pagliligtas sa akin mula sa dusa at sakit.

At isa pa, napagtanto ko na wala akong pagpipilian kundi ang mapunta sa impiyerno bilang isang makasalanan, pero iniligtas din ng Diyos ang kaluluwa ko. 

Nalaman ko ang iba’t ibang pagdurusa na pinagdaanan ni Jesus para iligtas ako.

At gaano ako tumangis dahil sa pag-ibig na iyon?

Mga miyembro ng Misyon ng Kabataan, Canaan, Ilaw at Asin, at mga Estudyante--

Kaya ba ninyong ialay ang buhay ninyo sa kapwa?

Para sa taong mahal na mahal ninyo, kung kailangan kayong hagupitin hanggang ang buong katawan ninyo ay magkalasog-lasog at kung kailangan kayong ipako sa kamay at paa ninyo at mamatay sa krus, at ibubuhos ninyo lahat ng dugo ninyo, gagawin ba ninyo ito nang walang pag-aalinlangan?

At may tao ba sa mundong ito na gagawin ang bagay na ito para sa inyo?

At noong hindi natin kilala ang Diyos Ama, ang Diyos at ang Panginoon, ginawa nila ito para sa atin.

Nang matanto ko ang pag-ibig na ganito, wala akong ibang magagawa kundi ibalik sa Diyos ang pag-ibig na ito.

Minahal ko ang Diyos nang higit sa pamilya ko at sa buhay ko.

Kaya sinunod ko ang kalooban ng Diyos nang walang kundisyon, at nagsikap akong gawin ang kahit na anong makalulugod sa Panginoon.

Mahal kong mga lingkod na tapat,

Inuudyukan ko kayong mahalin ang Diyos nang buong buhay ninyo.

At ibubuhos din ng Diyos sa inyo ang walang hanggang pag-ibig Niya.

Kung mahal ninyo ang Ama una sa lahat, mamahalin at magtitiwala din kayo sa pastol na nagdadala ng puso ng Ama sa inyo at nagtuturo sa inyo ng katotohanan.

At para maging kagalakan ng Ama at maging kalakasan ng pastol, itataboy ninyo ang kasalanan at isusuko ang makamundong mga bagay.

Sisikapin ninyong maging pinakamahusay na espirituwal na mandirigma para makibahagi kayo sa pandaigdigang ebanghelismo kasama ng pastol.

Hindi kayo mamumuhay ayon sa salita ng Diyos dahil mahaharap kayo sa kalamidad kung magkakasala kayo. Gugustuhin lang ninyong maging tapat na anak na siyang nais ng Diyos para sa inyo. 

Hindi kayo nagtatrabaho o nag-aaral para sa sarili ninyo pero nag-iisip kayo ng mga paraan para maluwalhati ang Diyos sa pagkamit ng karanasan at mas malawak na kakayahan. 

At gagabayan din kayo ng Ama sa pinakamabuting daan, ang sarili Niyang daan.

Sa ganitong paraan, kapag minamahal ninyo ang Diyos una sa lahat, magagawa ninyong pinakamahalaga ang buhay ninyo, na minsan lang itinakda. 

Mahal kong mga lingkod na tapat at mga miyembro,

Pangalawa, para magkaroon kayo ng kaisipan na katulad ng kay Cristo, dapat ninyong mahalin ang mga kaluluwa. 

Nais ng Panginoon na ang mabubuting bagay lang ang ibigay sa mga kaluluwa kahit na ibig sabihin nito ay isasakripisyo Niya ang buhay Niya.

Namamagitan Siya sa mga kaluluwa habang Siya ay nakapako sa krus.

Ang mga may kaisipan na katulad ng sa Panginoon ay magmamahal at maglilingkod sa mga kaluluwa nang higit sa kanilang sarili.

Sinasabi sa Mga Taga-Filipos 1:23-24, “May pagtatalo sa loob ko; gusto ko nang pumanaw sa mundong ito upang makapiling ni Cristo, sapagkat ito ang lalong mabuti para sa akin. Ngunit alang-alang sa inyo, mas kailangan pang manatili ako sa buhay na ito.” 

Ipinahayag ni Pablo ang ebanghelyo sa kabila ng hindi mabilang na pag-uusig, at dumating ang panahon na nakulong siya sa Roma.

Hindi niya inisip na mahirap ang pagkakakulong, at hindi siya natakot sa kamatayan. Gusto lang niyang makasama kaagad ang Panginoon. Pero namumuhay siya sa bawat araw para sa mga kaluluwang ipinagkatiwala sa kanya.

Ganoon din ako. Inaasam kong makapiling ang Panginoon kahit na ngayon.

Wala akong pagnanasa sa kahit na anong bagay sa mundong ito.

Pero namumuhay ako sa bawat araw ng pinakamabuting makakaya ko para sa mga kaluluwang ipinagkatiwala sa akin.

Minsan, ipinakita ng Ama sa akin ang impiyerno.

Pagkatapos, ibinigay Niya sa akin ang tungkuling ipalaganap ang ebanghelyo sa buong mundo para mas maraming kaluluwa ang makamit.

At sinasabi Niya sa aking baguhin ko ang mga kaluluwa sa pamamagitan ng katotohanan at punuin ang lungsod ng Bagong Jerusalem.

Ito ang dahilan kung bakit nabubuhay ako sa mundong ito.

